
Minnisblað 
Lögreglusamþykkt fyrir Vesturlandi 

 
Síðastliðið sumar var SSV falið að ganga frá lögreglusamþykkt fyrir Vesturland, en þá átti aðeins eitt 
sveitarfélag á Vesturlandi eftir að samþykkja samþykktina.  Þegar samþykki allra sveitarfélaga lá fyrir var 
lögreglusamþykktin send til yfirlestrar hjá Sigurði Frey Sigurðssyni lögmanni hjá Opus.  Niðurstaða hans 
var sú að hann gerði ekki athugasemdir við samþykktina og taldi ekkert því til fyrirstöðu að senda hana 
til ráðuneytisins til samþykktar.   
 
Hann hins vegar benti á, að hann teldi þær tillögur sem komu frá Jóni Hauki lögfræðingi hjá 
lögreglustjóranum á Vesturlandi til bóta og sagðist því taka undir þær.  Tillögur Jóns Hauks komu fram í 
tölvupósti sem hann sendi undirrituðum s.l. sumar.  Þar segir; 
 
Í spjalli mínu og Úlfars lögreglustjóra hefur komið upp að líklega væri nákvæmara í 29. gr. að vísa til 
núgildandi lagaákvæða um flokkun veitingastaða. Í upphaflegri tillögu var aðeins vísað í flokka 
veitingastaða og almennt til laga um veitinga- og gististaði, en með nákvæmara orðalagi væri vísað til 
tiltekins gildandi lagaákvæðis varðandi flokkun staðanna. Það er ekki víst að sveitarfélögin, SSV eða 
ráðuneytið telji þörf á þessari nákvæmari tilvísun, en það er eitthvað sem ég geri ráð fyrir að þið fjallið 
um. Viðbótin er að mínu mati fyrst og fremst lagatæknilegs eðlis, en ekki efnisleg breyting á ákvæðinu 
eða tillögunni um sameiginlega lögreglusamþykkt og því tel ég ekki þörf á að bera breytinguna 
sérstaklega undir sveitarfélögin til samþykktar. Með þannig viðbót yrði 29. gr. þannig (viðbætur 
undirstrikaðar):  

“Um leyfi til rekstrar veitingastaða, útleigu samkomusala í atvinnuskyni og leyfi til 
skemmtanahalds gilda ákvæði laga um veitingastaði, gististaði og skemmtanahald og reglugerða 
sem settar eru á grundvelli þeirra. Veitingastaði án áfengisveitinga (flokkur I skv. 3. mgr. 4. gr. laga 
nr. 85/2007) er heimilt að hafa opna allan sólarhringinn. Stafi íbúum í nágrenni slíks veitingastaðar 
ónæði af rekstrinum getur sveitarstjórn þó takmarkað afgreiðslutíma hans. 

Ákveði sveitarstjórn ekki annað eru áfengisveitingar á umfangslitlum áfengisveitingastöðum 
(flokkur II skv. 3. mgr. 4. gr. laga nr. 85/2007) heimilar frá kl. 06:00 til kl. 23:00 alla daga. Með 
sama fyrirvara eru áfengisveitingar á umfangsmiklum áfengisveitingastöðum (flokkur III skv. 3. 
mgr. 4. gr. laga nr. 85/2007) heimilar frá kl. 06:00 til kl. 01:00 virka daga og til kl. 03:00 
aðfaranætur laugardaga, sunnudaga og almennra frídaga. Aðfaranótt nýársdags eru 
áfengisveitingar á umfangsmiklum áfengisveitingastöðum þó heimilar til kl. 04:00. Áfengis-
veitingastöðum skal lokað þegar heimiluðum áfengisveitingatíma lýkur og má ekki opna þá að 
nýju að morgni dags fyrr en a.m.k. tvær klukkustundir eru liðnar frá lokun. Allir gestir skulu hafa 
yfirgefið áfengisveitingastað eigi síðar en einni klukkustund eftir lokun hans. 

Afgreiðslu- eða þjónustutími verslana og annarra þjónustufyrirtækja er frjáls að því marki sem 
heimilt er að lögum er gilda á hverjum tíma eða reglum sem settar eru samkvæmt þeim. Sveitar-
stjórn getur þó takmarkað afgreiðslu- eða þjónustutíma hjá einstökum aðilum ef starfsemin veldur 
nágrönnum eða vegfarendum ónæði.” 

Eftir samræður á fundi almannvarnarnefndar fyrr í dag sendum við ykkur þetta til kynningar.  Það er litið 
svo á að þessar breytingar sé fyrst og fremst lagatæknilegs eðlis og þurfi ekki að fara fyrir sveitarstjórn.  
Ef þið hafið athugasemdir eða ábendingar væri gott að fá þær við fyrsta hentugleika. 

